
AVÎS AL PUBLIC 
 

SUNET 

 
CHE SERF DI PREFAZION 

 

 

 

 

Il furlan in Parnâs dut sbarlufît 

al zire pe citât a plui podê, 

cul cosmorame in man, par fâ vedê 

lis maraveis di Plan tant riverît. 

 

In trê apartaments distribuît, 

stanziis nonantenûf abrace in se 

di gnûf coni adobadis a plasê, 

di cuatri piartiis la une a undecim pît. 

 

Da Udin us cundûs infin ad Arte 

segnant ad un ad un ju incors paîs, 

E po us bute a la font a brene viarte. 

 

De pudie lis virtûts ai vêrs amîs 

dispense a plene man e in buine cjarte. 

sicûr di gjoldi il frut des sôs fadiis. 

IL VIAÇ A LA AGHE PUDIE IN CJARGNE 

CUN DOMICILI AD ARTE 

 
CANZON. 

 

CJANT I. 

 

Udin lassi dizun de mê persone 

e non si vise di essi invedovât; 

prei di un puncjo Cjavriis e al mi mincjone, 

passi Padiar, e nol mi dîs un flât. 

 

Tresesim viôt cun estro indiferent, 

filtri Cuelalt, e mi sberdei di Artigne, 

branchi Glemone par un sôl moment, 

parcè che ai cognossût che je une ghigne. 

 

Imbocji Ospedalet, bussi Ospedâl, 

Vençon saludi, e Puartis riverìs 

sguaci sul puint de Fele il biel canâl, 

e ad Amâr inoltrât passi di sbris. 

 

Ju foscs orôrs sussuregjants ruiuçs 

lassi di voli, e scjampi vie dret; 

rivi a Tulmieç, alozi da Cjandùs 

che mi à tratât benon di taule e jet. 

 

Jevi di miarcus cjol un bon cafè, 

monti in Carete, e Cjasegnove sdegni; 

Tiarç, Formaiâs, rimarchi li che al è, 

E cun stentis a Zui rivâ mi inzegni. 

 

Da li passai a sostignî mil scjas 

sdrondenant convulsîf e tremebont 

afrontant aghis, brancolant pai claps 

fin cuasi ad Arte del biel plan gjocont. 

 

Rivât a la fin strac in chel paîs, 

sbochi in Locande in sen de Cividine, 

in braç di un grop di nazionâi amîs, 

che bussâ no podei par chê matine. 

 

Sunât po lu misdì, intun moment 

saltarin fûr ca e là da ogni cjanton: 

e gjulîf abraçâts, plui che content, 

passai cun lôr a taule refezion. 

 

Dopo corûts in trop ae vasche pudie, 

vin ducj a prove insieme tracanât 

di chê aghe; che cuant plui si osserve e studie, 

tant mancul si cognòs la sô bontât. 

 

Limpide in sen de furibonde Bût 

sgorghe gloriose in cuatri ponts vicins 

di muart aportatrice, o di salût, 

ministre fide dei segnâts destins. 

 

Cabie la mostre sul spuntâ del dì; 

in Lui da Fielis scuêt l’oscûr ponent; 

dal Marian isolât spiete il misdì; 

ne tramontan da Siai sdegne furent. 

 

Marche il placit so cors di un biel corêt 

che in blanc scomence, e va finint in zâl, 

simil al solfarin, cui no la cêt 

l’acût odôr, se Sirio è liberâl. 

 

Jê simpri abonde di un maestrâl sirop 

di ploie compost e ûfs fraits tra i savolons, 

che cuâl arint brunît filtre a galop, 

e fâs imbrividî fin ju telons. 

 

Trê tacis a dizun e trê la sere, 

se no us passin a trot come un spinel 

dentri pôcs dîs, us prei, voltait bandiere 

se no lassais, in brêf, par bio la piel. 

 

Ma co sperimentais un bon efiet, 

bevit e tracanait a plui podê; 

che in cuindis dîs purgâts la smilze e il pet 

a cjase corarês come un lachè. 

 

Se di Venose il rinomât cantôr 

ves cognossude cheste amabil font, 

lis sôs gloriis varès in biel tenôr 

spandudis dal orient fin al tramont. 

 

Cussì da ducj cumò ben cognossude 

a miârs i plovaressin a riduès 

ju oltremontans stranîrs, pe cui vignude, 

chel biel plan in citât si cambiarès. 

Tant puars e rics, cjalunis e plevans, 

regjos sogjets, artiscj e laureâts, 

zovins e vecjos, malatiçs e sans, 

ogni an lu onorin par doi mês filâts. 

 

Gras e magris, barbôs, gobos e drets, 

mascjis a sguaç, di rango clâr e oscûr, 

umin e fruts, par gjenio o pûr costrets, 

là, trê voltis in dì plombin sicûr. 

 

Je, custodide da dôs altris fonts 

zimulis cjaris di ossit ros di fiar, 

dei flocs vestide des vicinis monts 

turgjide olece sence elet ripâr. 

 

Biel vedê a clups graziosis zovenetis 

curvâi la ilare front umils, devotis; 

e jê pietose ofrîi stilis diletis, 

che in tribût ripartît sgravin a botis. 

 

Contemplant doi frutins jo o crôt zermans 

Te font spieglâsi, e dî babà babà, 

e bevi e gjoldi e sbati ancje lis mans, 

crodevi di dolcece alì sclopâ. 

 

Une rustiche bancje a trê pecoi 

par merit del dotôr Siôr Cragnulin, 

i sta a la gjestre; e intor plui claps pandoi, 

siele ofrissin gratuide a ogni martin. 

 

Misurant cu la panze la tignude, 

là a plui podê si bêf in pîts, sintâts, 

si converse molant cualchi ridude 

che eletrize ju sans e magagnâts. 

 

Si travase po he hei! a gorne plene 

sence timôr di scridelî i polmons; 

Che anzi passant pluitost si purghin e serene 

torne la urne tra brêf dei marançons. 

 

Nel fresc so umôr si lavin lis personis, 

si fâs bagnos a frêt, tepits e cjalts 

che fasin piâ sudadis brutononis 

da cui filtre salût cuasi di sbalç. 

La front incoronade da Avosâs, 

i da ad Arte la drete da vicin, 

e po la çanche, a Plan cui braçs tirâts 

Plan cjâr, del bipartît florit confin. 

 

Spoiadis cuasi afat lis spiziariis, 

e triturâts ju miedis plui famôs, 

da jê vait, o consunts nes malatiis, 

se olês viodi prodigjos strepitôs. 

 

Cuâl Roatiche famose medisine, 

stampant in face i primitîfs colôrs, 

cun rilàs purgatîfs e pronte urine, 

da cjâf a pîts us viest di gnûfs vigôrs. 

 

Non baste minghe sôl stâ sot lis cotulis 

par scuedi i fîs da che zintîl matrone? 

bisugne mangjâ ben, e contâ frotulis, 

svolant par chês culinis in maione. 

 

Bisugne butâ a mont ogni passion, 

e vivi regolâts e in alegrie, 

lassâ ju intrics di cjase in abandon, 

e ridi a crepepanze in compagnie: 

 

tâl aghe è un sempliç spron, un incentîf; 

il rest po un salutâr secret rimiedi, 

che insieme unîts si forme un lenitîf, 

par fâ murî di fan spiziâr e miedi. 

 

 

 

CJANT II. 

 

Par scjaçâ fûr chê gnagnare che o vevi, 

za lu savês, che ad Arte soi rivât, 

a sconzurâ chei mieçs, che usâ si devi. 

da un avilît puar diaul e strussiât. 

 

Il dotôr Butaçon cu la Famee; 

il cumissari Brun cu la sô spose, 

Riçane Anute di lezadre idee, 

Margarite za mari afetuose, 

 

pre Josef Bonan, delizie sociâl, 

ju doi pre Antonis Jesse e Vinturin, 

chel che ogni dì di sbalç a nô gjuviâl 

decrets slançave, e al è siôr Cragnulin. 

 

Sence chei menzionâus là di Talot, 

o pe vile spandûts, o in Avosâs, 

ne chei di Plan disore, o Plan disot 

par no fâus po restâ cun tant di nâs: 

 

jere chê la mê dolce compagnie, 

che racolte in locande dei Jacots, 

parave ogni tristece in agonie 

sence bisugne di straçâ decots. 

 

No vevin presi i titui o ricjecis, 

non viltât une ignobil condizion 

non riserve lis miôrs o piês fatecis, 

che co si unìs lis parts, l’è un sôl bocon. 

 

Si gjoldeve e mangjave in societât 

scolant, ridint, poetant a barbe grocje, 

cun muse francje, e plene libertât, 

sence pôre di critiche starlocje. 

 

E saltuçant par riui, par sterps par crets, 

si zirave pes vilis plui rimotis, 

si zuiave di sbocj o siet e mieç, 

si cjantave in furlan bielis vilotis. 

 

A viodi chês bielissimis cjargnelis 

sparniçadis ca e là par boscs, par plans, 

mi leve, us zuri, il cûr in çançarelis, 

co slançavin ju acûts oltre i soprans. 

 

Se levin di rivoc po a la sorzent, 

si ingropavin cun altris compagniis, 

e sence compliments, intun moment, 

Par tant cu dure si ere ducj amîs. 

 

E ognun po li contave barzeletis 

di fâ lassà lis cuestis inte grave, 

e al si tornave indaûr plui che poetis, 

cjantant di chês di Berte co filave. 

 

Permès, Castali, Ilìs e la Aganip 

in face a cheste font son basoâi 

parcè che del so fluit bivût un sclip, 

nus à rindûts sul fat cuasi imortâi. 

 

Eh! chês rimis potents che fulminavin, 

chei viars improvisâts a sanfassò, 

chei estros mats, che il cûr eletrizavin, 

fasevin montâ i crots sul mi-re-do. 

 

Co si scherçave in taule a plene orchestre, 

saltavin ju lozons come zupets, 

scjampave il les sparive la mignestre, 

svolavin vie dal plat frits e poleçs. 

 

Stanc, stuf di robâ puints Deucalion, 

di lâ in cuadrighe Febo intabarât, 

Eolo di fâ tai boscs di 'safaron, 

e Gjove di trai folcs come un spirtât; 

 

eco pronts ju folts nûi a bati il tac, 

e a serenâsi il cîl in pôcs minûts, 

la blave alçâ la creste e fâ il penac, 

florî la jarbe, e torezâ i palûts; 

 

la falç zirâ di gnûf ogni setôr, 

tornâ a passon la vigjil pastorele, 

cori in ronde cul sclop il cjaçadôr, 

e il sec forment racuei par la taviele; 

 

strenzi la urne ogni flum, e sbassâ i cuars, 

rivestîsi ogni bosc di vîfs colôrs, 

ralegrâsi il menaus e ju çatârs, 

e siolzi ju ucieluts novei tenôrs. 

 

Viodint che ere al mio arîf dut preparât, 

ed Arte za cambiade in biel permès, 

siore Eride che mostre di empietât, 

fra nô si cjaçe par cjatâ peteçs. 

 

E dât di man ae bancje de fontane 

cuant che jerin sogjets distints sentâts, 

par daûr vie cun man empie profane 

ju à sul fat istès ducj ribaltâts. 

 

Viodint che la àn butade cheste in ridi, 

slance cuintri di me ju ardîts sgrifons; 

e mentri da la font ripet sussidi, 

mi sburte jù cun frusto dai bragons. 

Ben che mi ves scussât ancje un zenoli, 

jo la ai puartade istès da cortesan; 

e sence viarzi il bec siarai un voli, 

par no fâmi tratâ da barbezuan. 

 

Non contente ancjemò chê brute e fûr, 

siarât tun prest Favoni intal carnîr, 

mole Garbin passût del glaç plui dûr 

par che al fasi cun treno il so mistîr. 

 

Ma nô, che vin scuviart la baronade, 

si vin armâts di viestis e tabâr 

e dât un pesto cjan in camarade, 

lu vin lassât mieç muart su di un ripâr. 

 

Alore sbarlufide e tremebont, 

va su la mont des striis e dai strions; 

e là fricant, vaìnt, e zemebont 

sconzure i Dios di abìs plui buzarons. 

 

Mots a pietât de lôr comun regjine 

clamât ju magos vecjos a cjapitul, 

protestin di puartâ guast e rovine, 

e di non vê pietât par nissun titul. 

 

E là spandint la nêf, glaçure e scûr; 

e ca la ploie, cun fulmins, tons, saetis, 

po tempieste fatâl cun grant sussûr, 

e vints e lamps molâts per istafetis; 

 

alore sì che nus vignì pardie 

un gjenerâl tremôr da cjâf a pîts; 

per cui àn dicidût di scjampâ vie 

al prin incontro, ju plui cjârs amîs. 

 

Cuant eco malapene ve gustât, 

soste ca e là il burlaç, ferme la buere: 

e lôr cuâl ors ferît e spaventât 

scjampin ducj come il folc de mê riviere. 

 

Mi lassin cuasi sôl come un jubâl, 

e cu la pive in sac e blec fricant, 

Zirant ju voi di intor come un cocâl 

avilît, desolât, ma pûr costant. 

CJANT III. 

 

Subit che jo vedei Zotti pre Antoni, 

Antivar, la Ragose ed Ugonè, 

la copie zintîl Cente e Marangoni 

vignî di alozo inte locande mê: 

 

jo, sul moment, tornai da muart a vite, 

e al pletro mio da pôc abandonât, 

crodint che ogni borascje fos dislite, 

e di passâ un biel pieç in societât. 

 

Ma oh Dio! che a pene nus siet dîs passâts 

zirin di intor mil altris nuvolons 

cun ploie tremende, e vints infuriâts 

che emplin la Bût e slavin jù lis monts. 

 

Cu la fufe tal cûl, cambiade sene, 

tachi sot ju cjavai dai capucins, 

e il cont paiât, cjolt sù il fagot in schene, 

me mochi vie cul len dai piligrins. 

 

Di premure no dant nancje un salût 

ai cjârs amîs, ben che ju ves in cûr, 

sguaci precipitôs ju brancs de Bût 

in sul spuntâ del dì fra lûs e scûr. 

 

Rivât a Zui, saludi il monsignôr; 

di Formiâs a Tulmieç sbrissi in carete, 

e tornât da Cjandùs, vei lu dolôr, 

di non jessi contât une gazete. 

 

Jo inalore sdegnant chel camarîr 

che fuars pratint plui premi dal paron 

ben che ves muse il timp di canonîr, 

lu saludai molant un cospeton. 

 

E avodât al mio incontro primitîf, 

cuntun muzûl a Amâr, un a Ospedâl, 

a Glemone rivât plui muart che vîf, 

mi ai sul stomi tirât plui di un bocâl. 

 

Jo vei po li, us al zuri, buine cene, 

biel trat, bon jet, e buine servitût, 

cun spese tâl, che non mi visi a pene, 

lu dîs: de Crôs di Malte a la salût. 

Jevât intal doman, mi 'nd lei a messe 

e cul incontro istès che al è infalibil, 

cu la mê sflacje, in chê matine istesse, 

Tresesim rivedei simpri godibil. 

 

E franc entrât in cjase di mê sûr 

cun jê gustai a taule preparade; 

e dopo un pôc durmît, batei mo il dûr 

segnant fin a Padiar cui varcs la strade. 

 

Munît di un ciart cugnât par cheste vie 

e strac pluitost dal viaç un pôc lungot, 

soi lât a mangjâ un crust in ostarie, 

e bevi un scalf in doi del plui bigot. 

 

Passant mio fradi in sul brunî la sere, 

dit scjao: branchi di un colp l’ardît sturnel, 

e in len montât, batude la cariere, 

a cjase capitai come un uciel. 

 

Cuant fos dolcissim rivedê la mari, 

fradis e sûrs, cugnadis e cugnâts, 

gnecis, nevôts, e l'unic mio copari, 

parincj, amîs, e i tutelârs amâts: 

 

Ah! chei lu disin rinomâts viatôrs, 

navigants, vagabonts, e peligrins, 

chei guerîrs, chei proscrits o disertôrs, 

chei cjargnei remenâts in plui confins. 

 

Superstitis in Arte, deh! scusait, 

la me improvise fughe e solitarie 

sence i debits salûts, ed incolpait 

tetre atmosfere, minaçose e varie. 

 

Vilane, acidentâl, fugace scorte, 

per cui seguî, miei cjârs, us lassai sôi, 

mi sparì vie cuâl lamp; e jo po a sorte, 

dovei pai boscs sirîmi lu vêr troi. 

 

Ma ce ocor che o mi piardi in compliments 

cun personis di mont che àn tant viazât, 

che cognossin a plen ju câs urgjents 

par compatîmi se ancje ves falât? 

Jo vuê informât del vuestri biel ritorno, 

me la gjoldei, in sintî che ducj stais ben, 

mancul doi sôi del nestri istès contorno 

che par puartâle fûr non vâl inzen. 

 

Non stait minghe par chest a vê paùre? 

Se ancjemò lôr si inzegnin di murî, 

Cui po cuintri il destin oponi cure, 

voie o non voie, bisugne dî di sì. 

 

Ah po fâ il diaul! no sones, dît, spetacui 

a viodi a plombâ là plui muarts che vîfs, 

non vuei mo che la font fasi miracui: 

se nissun mûr, non vivin ju perîts. 

 

Ma se non fos la pudie tant famose, 

no non larès in ronde pes citâts, 

e tant mancul sarès cussì costose, 

ne il miedi la darès ai siei malâts. 

 

Eh! domaudait us prei, ducj cuancj chei stranis, 

chei terolês, todescs, e triestins, 

che jerin là cun nô za setemanis, 

se salût che àn cuistât cun pôcs flurins? 

 

E po cjalaitmi me ce buine ciere? 

Cumò jo mangji clauts, jo stoi benon; 

non ai plui mâl di stomi; duar la sere, 

stitic no soi, ne zem di opilazion. 

 

Dei socios agarûi, nancje discori. 

No ju vêso a bricole sot ju voi? 

Mai viôt pûr jo par Udin simpri a cori: 

e sans, par Cincinoto, come rôi. 

 

Cumò parbiùs, si cor come lachês 

sfidant curîrs, velocis e stafetis, 

non curantsi des bighis e calès, 

e oltrepassant ju folcs e lis saetis. 

 

Ma cuant che l'istès trono si è convint 

dei grant vantaçs che puarte ae societât 

e cuâl pari afetuôs, plui pront del vint 

ristauros imponents à decretât, 

 

ce ocor di cjantà plui la falulele 

sore une cjosse in Friûl cotant palmâr! 

Non vuei po minghe fâ il torototele, 

se ancje no crodis, non mi impuarte un cuar. 

 

Inzignîrs cjârs, al sacro ufizi intents 

di preparà ai bevons propizie strade, 

deh! su la Bût tirait cinc volts potents 

par che no secji plui, co je spanzade. 

 

Regolaitnus la viuce idropotorie, 

e a la font inalçait un biel trofeo; 

e su la vaste grave provisorie, 

stampaitnus sù un casin cafetoleo. 

 

Amîs di cûr restais ducj invidâts 

par un altri an ai licuits elements, 

a rivivi fra chei orôrs beâts 

a propriis spesis, sence compliments. 

 

Se prime di partî mi visarês, 

jo vegnarai cun vô in compagnie; 

Se no, po larai sôl, come che olês; 

ma di mancjâ, no mancji pardie. 

 

Cividine di gnûf sarìn cun vô: 

prontait l'apartament; dît a Jacot; 

che cui amîs al fasi miei che al po, 

che si contenti di vincj solt par gnot. 

 

Sai che i coste un tesaur chel biel locâl, 

ma ce zove; cumò l'è chel che al è; 

lu disin ducj che al fâs plui ben che mâl, 

Nol savêso ancje vô al pâr di me? 

 

Cussì po nô starìn plui dîs cun lui,e 

e ridi lu farìn e sgnangassâ, 

e jo contant lis vueris dal tutui, 

la gote i scjaçarai nel Canadà. 

 

Ah! se nol ves chel signorîl torment, 

sarès un rôl, un toro, anzi un leon, 

si bearessin di lui ogni moment, 

come une Uranie un dì cul fresc Adon. 

 

Cumò sin intindûts adio amîs, 

cjâr siôr Bepo patron, che mi stei ben, 

se a câs no din un sclop, se sarìn vîfs, 

a ravedêsi in Lui chest an che ven. 

 


